
Azərbaycan Respublikası Vəkillər Kollegiyası  

Rəyasət Heyətinin 

05 mart 2026-cı il tarixli qərarı ilə təsdiq edilmişdir. 

 

 

“VƏKİLLƏRİN PEŞƏ HAZIRLIĞI VƏ İXTİSASLARININ ARTIRILMASI HAQQINDA” 

QAYDALAR 

 

“Vəkillərin peşə hazırlığı və ixtisaslarının artırılması haqqında” Qaydalar Azərbaycan Respublikasının 

Konstitusiyasına, “Vəkillər və vəkillik fəaliyyəti haqqında” Azərbaycan Respublikasının Qanununa və 

Azərbaycan Respublikası Vəkillər Kollegiyasının Nizamnaməsinə əsasən hazırlanmışdır. 

 

1. ÜMUMİ MÜDDƏALAR 

1.1. “Vəkillərin peşə hazırlığı və ixtisaslarının artırılması haqqında” Qaydalar Azərbaycan Respublikası 

Vəkillər Kollegiyasının üzvlərinə şamil edilir. Vəkillərin peşə hazırlığı və ixtisaslarının artırılması ilə bağlı 

vəkillik fəaliyyəti ilə məşğul olmaq hüququ dayandırılmış vəkillərə dair məsələlər Azərbaycan Respublikası 

Vəkillər Kollegiyasının Rəyasət Heyəti tərəfindən fərdi qaydada həll edilir.  

1.2. “Vəkillər və vəkillik fəaliyyəti haqqında” Azərbaycan Respublikasının Qanununun 16, 16-1 və 22-ci 

maddələrinə uyğun olaraq, vəkillərin peşə hazırlığı və ixtisaslarının artırılması onların mühüm peşə vəzifəsi 

olmaqla, Azərbaycan Respublikasının Konstitusiyasının 61-ci maddəsi ilə yüksək keyfiyyətli hüquqi yardım 

almaq hüququnun daha səmərəli təmin edilməsinə, peşəkar bilik və bacarıqlarının artırılması və genişlənməsinə, 

o cümlədən ixtisaslaşmanın təkmilləşdirilməsinə yönəlmişdir. 

1.3. Vəkillərin peşə hazırlığı və ixtisaslarının artırılması müvafiq icra hakimiyyəti orqanının tədris-elm 

müəssisəsinin (hazırda Azərbaycan Respublikasının Ədliyyə Nazirliyinin Ədliyyə Akademiyası) təşkil etdiyi 

tədris tədbirlərini və digər tədris tədbirlərini (Azərbaycan Respublikası Vəkillər Kollegiyasının Tədris 

Mərkəzinin təşkil etdiyi tədris tədbirlərini və bu Qaydalarla müəyyən edilmiş digər tədris tədbirlərini) əhatə 

edir. Bu tədris tədbirləri hər iki qurumun ayrılıqda və ya birlikdə təşkil etdiyi tədris tədbirlərini, o 

cümlədən Azərbaycan Respublikası Vəkillər Kollegiyasının Tədris Mərkəzinin digər qurumlarla təşkil etdiyi 

tədris tədbirlərini əhatə edir. 

1.4. Vəkillərin peşə hazırlığı və ixtisaslarının artırılmasına yönəlmiş tədris tədbirləri əyani, distant və onlayn 

təlimləri, konfrans, seminar, dəyirmi masa və s. tədbirləri, o cümlədən elmi nəşrləri, hüquqi rəyləri, məruzələri 

və s. əhatə etməklə aşağıdakı məqsədlərə yönəlmişdir: 

1.4.1. vəkillərin peşəkar bilik və bacarıqlarının inkişafı və daha da möhkəmləndirilməsinə; 

1.4.2. yeni hüquq sahələrinin və ixtisaslaşmaların daha da təkmilləşdirilməsinə; 

1.4.3. peşəkar standartlara və vəkil etikası qaydalarına riayət edilməsinə; 

1.4.4. ixtisaslaşmanın təkmilləşdirilməsi və peşəkarlığın artırılmasına; 

1.4.5. hüquqi yardımın keyfiyyətinin yüksəldilməsinə; 

1.4.6. vəkilliyin cəmiyyətdə nüfuzunun artırılması və vəkillik institutunun daha da inkişafına; 

1.4.7. vətəndaş məmnunluğuna nail olunmasına; 

1.4.8. müasir dövrün çağırışlarına uyğun olaraq yeni tələblərin və qaydaların peşəkar hüquqi yardım sferasına 

daxil edilməsinə; 

1.4.9. ədalət mühakiməsinin lazımi qaydada həyata keçirilməsinə şərait yaratmaq və onu daha da inkişaf 

etdirmək bacarıqlarının formalaşdırılmasına və s.  

 

2. VƏKİLLƏRİN PEŞƏ HAZIRLIĞI VƏ İXTİSASLARININ ARTIRILMASI ÜZRƏ TƏDRİS 

TƏDBİRLƏRİNİN TƏŞKİLİNDƏ QURUMLARIN ROLU 

2.1. Azərbaycan Respublikası Vəkillər Kollegiyası vəkillərin peşə hazırlığı və ixtisaslarının artırılmasını 

təmin etməyə bilavasitə rəhbərliyi həyata keçirir.  



 

2 
 

2.2. Vəkillərin peşə hazırlığı və ixtisaslarının artırılmasına yönəlmiş tədris tədbirlərinin təşkili və icrası üzrə 

struktur bölmə Azərbaycan Respublikası Vəkillər Kollegiyasının Tədris Mərkəzidir.  

2.3. Vəkil qurumları və fərdi qaydada fəaliyyət göstərən vəkillər vəkillərin peşə hazırlığı və ixtisaslarının 

artırılması məsələlərində Azərbaycan Respublikası Vəkillər Kollegiyasının Tədris Mərkəzi ilə sıx 

əməkdaşlıq edir, ona zəruri məlumatlar verir, təkliflərlə çıxış edir, tədris tədbirlərinin təşkil edilməsində 

yaxından iştirak edirlər. Vəkil qurumları təşkil edilmiş tədris tədbirlərində vəkillərin davamiyyəti, 

növbəliliyi və ardıcıllığının təmin edilməsində məsuliyyət daşıyır.  

2.4. Vəkillərin peşə hazırlığı və ixtisaslarının artırılmasına yönəlmiş tədris tədbirləri ilə əlaqədar əsas məsələlər 

Azərbaycan Respublikası Vəkillər Kollegiyası Rəyasət Heyəti tərəfindən bu Qaydaların təsdiq edilməsi ilə 

müəyyən edilir. 

2.5. Azərbaycan Respublikası Vəkillər Kollegiyasının Rəyasət Heyəti “Vəkillər və vəkillik fəaliyyəti haqqında” 

Azərbaycan Respublikasının Qanununa və digər normativ-hüquqi aktlara, o cümlədən Azərbaycan 

Respublikası Vəkillər Kollegiyasının Nizamnaməsinə əsasən vəkillərin peşə hazırlığı və ixtisaslarının 

artırılması ilə bağlı onun səlahiyyətinə aid olan aşağıdakı məsələləri həll edir: 

2.5.1. “Vəkillərin peşə hazırlığı və ixtisaslarının artırılması haqqında” Qaydalara əlavə və (və ya) dəyişikliklər 

edilməsini təsdiq edir; 

2.5.2. vəkillərin peşə hazırlığı və ixtisaslarının artırılması üzrə tədris tədbirlərinin mövzularını və əsas 

istiqamətlərini təsdiq edir; 

2.5.3.  müvafiq hallarda tədris tədbirlərində iştirak etməkdən azad edilməni müəyyən edir; 

2.5.4. vəkillərin peşə hazırlığı və ixtisaslarının artırılması tədbirlərinin keçirilməsi üzrə Azərbaycan 

Respublikası Vəkillər Kollegiyasının Tədris Mərkəzinə müvafiq qaydada tapşırıq və tövsiyələr verir; 

2.5.5. müvafiq icra hakimiyyəti orqanının tədris-elm müəssisəsinin və Azərbaycan Respublikası Vəkillər 

Kollegiyasının Tədris Mərkəzinin ayrılıqda və birlikdə razılaşdırdıqları tədris tədbirlərini, o cümlədən digər 

tədris tədbirlərini təsdiq, ona əlavə və ya dəyişikliklər edir;  

2.5.6. tədris tədbirlərinin əyani, distant, onlayn və s. formada keçirilməsini  müəyyən edir; 

2.5.7. tədris tədbirləri ilə əlaqədar vəkil qurumları  və fərdi qaydada fəaliyyət göstərən vəkillər tərəfindən verilən 

şikayətlərə baxır; 

2.5.8. vəkillərin peşə hazırlığı və ixtisaslarının artırılması tədbirlərinin keyfiyyəti ilə əlaqədar irəli 

sürülmüş təklifləri Azərbaycan Respublikası Vəkillər Kollegiyasının Tədris Mərkəzinin təqdimatı 

əsasında müzakirə edir; 

2.5.9. müvafiq icra hakimiyyəti orqanının tədris-elm müəssisəsi və Azərbaycan Respublikası Vəkillər 

Kollegiyasının Tədris Mərkəzi tərəfindən peşə hazırlığı və ixtisaslarının artırılması tədbirlərinin təşkilinin 

keyfiyyətinə nəzarət edir, müvafiq qaydada qiymətləndirir və monitorinq edir, yarımillik və illik hesabatlar alır; 

2.5.10. Azərbaycan Respublikası Vəkillər Kollegiyası üzvlərinin Ümumi Yığıncağı (Konfransı) ilə ona 

həvalə edilmiş vəkillərin peşə hazırlığı və ixtisaslarının artırılması ilə əlaqədar məsələlər üzrə bir sıra mühüm 

məsələləri həll edir.  

2.6. Azərbaycan Respublikası Vəkillər Kollegiyasının Tədris Mərkəzinin səlahiyyətlərinə aşağıdakılar 

daxildir: 

2.6.1. vəkillərin peşə hazırlığı və ixtisaslarının artırılmasında struktur bölmə olmaqla tədris prosesini bu 

məqsədlə yaradılmış mərkəzləşdirilmiş elektron sistem vasitəsilə idarə edir; 

2.6.2. vəkillərin peşə hazırlığı və ixtisaslarının artırılması üzrə tədris tədbirlərini müəyyən edilmiş qaydada 

təşkil edir; 

2.6.3. vəkil qurumları tərəfindən peşə hazırlığı və ixtisaslarının artırılması üzrə göndərilmiş siyahılardakı 

vəkillərin və ya fərdi qaydada fəaliyyət göstərən vəkillərin müvafiq məlumatlarını ümumiləşdirir və təsdiq üçün 

Azərbaycan Respublikası Vəkillər Kollegiyasının  Rəyasət Heyətinə təqdim edir; 

2.6.4. tədris tədbirlərinin mövzularını və cədvəllərini tərtib edir, Azərbaycan Respublikasının  müvafiq icra 

hakimiyyəti orqanının tədris-elm müəssisəsi ilə birlikdə müzakirə edərək təsdiq üçün Azərbaycan 

Respublikası Vəkillər Kollegiyasının  Rəyasət Heyətinə təqdim edir; 



 

3 
 

2.6.5. vəkillərin hər növbəti təqvim ili ərzində iştirak etməli olduğu peşə hazırlığı və ixtisaslarının artırılması 

tədbirlərinin minimal saat sayına və onların bölgüsünə dair təklifləri Azərbaycan Respublikası Vəkillər 

Kollegiyasının Rəyasət Heyətinə təqdim edir; 

2.6.6. vəkillərin peşə hazırlığı və ixtisaslarının artırılması tədbirlərində iştirak barədə bütün sənədləri 

ümumiləşdirərək təsdiq üçün Azərbaycan Respublikası Vəkillər Kollegiyasının  Rəyasət Heyətinə təqdim edir 

və il ərzində tədris tədbirlərində iştirak edən hər bir vəkilə müvafiq sertifikatın verilməsini təmin edir; 

2.6.7. vəkillərin peşə hazırlığı və ixtisaslarının artırılması tədbirlərinə cəlb olunan təlimçilər barədə təklifləri 

Azərbaycan Respublikası Vəkillər Kollegiyasının  Rəyasət Heyətinə təqdim edir; 

2.6.8. peşə hazırlığı və ixtisaslarının artırılması tədbirlərinin təşkili ilə bağlı Vəkillər Kollegiyasının Rəyasət 

Heyətinə yarımillik və illik hesabatlar verir; 

2.6.9. səlahiyyətləri çərçivəsində vəkillərin peşə hazırlığı və ixtisaslarının artırılması prosesinin səmərəli şəkildə 

idarə olunması üçün zəruri olan digər funksiyaları yerinə yetirir. 

 

3. VƏKİLLƏRİN PEŞƏ HAZIRLIĞI VƏ İXTİSASLARININ ARTIRILMASI ÜZRƏ TƏDRİS 

TƏDBİRLƏRİNİN TƏŞKİLİ QAYDALARI VƏ İSTİQAMƏTLƏRİ 

3.1. Beynəlxalq təcrübə nəzərə alınmaqla, Azərbaycan Respublikası Vəkillər Kollegiyasının üzvləri üçün peşə 

hazırlığı və ixtisaslarının artırılması üzrə tədris tədbirləri Azərbaycan Respublikası Vəkillər Kollegiyası 

üzvlərinin növbəti Ümumi yığıncağına (Konfransa) qədər ümumilikdə 2 istiqamətdə 5 saat müəyyən edilir. 

3.2. Birinci istiqamət üzrə tədris tədbirlərinə etik-peşə davranış qaydaları və ümumiləşmiş məhkəmə təcrübələri 

üzrə 2 saat, ikinci istiqamət üzrə tədris tədbirlərinə isə Azərbaycan Respublikası Vəkillər Kollegiyası Rəyasət 

Heyətinin qərarı ilə vəkillərin peşə hazırlığı və ixtisaslarının artırılması üzrə zəruri hesab edilən sahələrdə 

3 saat tədris tədbirləri daxildir. 

3.3. İkinci istiqamət üzrə 3 saat tədris tədbirləri Azərbaycan Respublikası Vəkillər Kollegiyası Rəyasət 

Heyətinin qərarı ilə digər istiqamətlərdə fəaliyyətlərə bərabər tutula bilər (hüquq sahəsində tədbirlərdə 

(konfrans, elmi seminar, dəyimi masa və s.) məruzə ilə iştirak, məruzə çap edilməklə;  hüquq sahəsində elmi 

jurnallarda məqalə çapı; Azərbaycan Respublikası Vəkillər Kollegiyası və ya müvafiq təhsil müəssisələrinin 

qərarları ilə çap edilmiş hüquq sahəsində dərslik, dərs vəsaiti, monoqrafiya və digər vəsaitlər; Azərbaycan 

Respublikası Vəkillər Kollegiyasının tədbirlərində təlimçi kimi iştirak; müvafiq sahələrdə əhəmiyyətli hüquqi 

rəylərin hazırlanmasında iştirak; yerli və xarici elmi-praktik tədbirlərdə (konfrans, elmi seminar, dəyimi masa 

və s.) əyani formada iştirak, müvafiq sertifikatın alınması ilə; Azərbaycan Respublikası Vəkillər Kollegiyasının 

tədbirlərində və digər təşkilatlarla birgə keçirdiyi tədbirlərdə (konfrans, elmi seminar, dəyimi masa və s.) iştirak, 

müvafiq sertifikatın alınması ilə; magistratura və ya doktoranturada təhsil, o cümlədən əlavə təhsil; yerli və 

xarici ayrı-ayrı tədris və ya ixtisasartırma proqramlarında iştirak, müvafiq sertifikatın alınması ilə. 

3.4. Azərbaycan Respublikası Vəkillər Kollegiyası Rəyasət Heyəti tərəfindən vəkil qurumlarının rəhbərləri 

üçün idarəetmə bacarıqlarının inkişaf etdirilməsi üzrə 1 saat əlavə tədris, 3 ilə qədər hüquqşünas təcrübəsi olan 

vəkillər üçün Azərbaycan Respublikası Vəkillər Kollegiyası Rəyasət Heyəti tərəfindən zəruri hesab edilən 

sahələr üzrə əlavə olaraq 2 saat tədris, fəaliyyəti dayandırılan vəkillər üçün əlavə olaraq ödənişli əsaslarla 2 saat 

tədris müəyyən edilə bilər. 

3.5. Azərbaycan Respublikası Vəkillər Kollegiyası Rəyasət Heyətinin qərarı ilə müəyyən şəxslərin  

(Azərbaycan Respublikası Vəkillər Kollegiyası Rəyasət Heyətinin sədri, müavinləri, Azərbaycan Respublikası 

Vəkillər Kollegiyası orqanlarının üzvləri, aparatının əməkdaşları, komitə sədrləri və s.) fəaliyyətləri üzrə 

nəticələr də il ərzində fərdi qaydada ikinci istiqamət üzrə tədris tədbirlərinə bərabər tutula bilər. 

3.6. Peşə hazırlığı və ixtisaslarının artırılması üzrə tədris tədbirlərində iştirakda hər bir vəkilin fəaliyyəti 

Azərbaycan Respublikası Vəkillər Kollegiyasının Tədris Mərkəzi tərəfindən ümumiləşdirilərək Azərbaycan 

Respublikası Vəkillər Kollegiyası Rəyasət Heyətinə təqdim edilir. Azərbaycan Respublikası Vəkillər 

Kollegiyası Rəyasət Heyəti tərəfindən təsdiq edildikdən sonra Azərbaycan Respublikası Vəkillər 

Kollegiyasının Tədris Mərkəzi tərəfindən il ərzində tədris tədbirlərində iştirak edən hər bir vəkilə müvafiq 

sertifikat verilir. 



 

4 
 

4. VƏKİLLƏRİN PEŞƏ HAZIRLIĞI VƏ İXTİSASLARININ ARTIRILMASI ÜZRƏ TƏDRİS 

TƏDBİRLƏRİNDƏ İŞTİRAK ÜZRƏ QEYDİYYAT VƏ NƏZARƏT MEXANİZMİ 

4.1. Vəkillərin peşə hazırlığı və ixtisaslarının artırılması tədbirlərində iştirak edəcək vəkillərin siyahısı 

müəyyənləşdirilmiş cədvələ uyğun formada vəkil qurumları və ya fərdi qaydada fəaliyyət göstərən vəkillər 

tərəfindən təqdim edildikdən sonra Azərbaycan Respublikası Vəkillər Kollegiyasının Tədris Mərkəzi tərəfindən 

Azərbaycan Respublikası Vəkillər Kollegiyası Rəyasət Heyəti ilə razılaşdırılmaqla təsdiq olunur və müvafiq 

fəaliyyət həyata keçirilir. 

 

5. VƏKİLLƏRİN PEŞƏ HAZIRLIĞI VƏ İXTİSASLARININ ARTIRILMASI ÜZRƏ TƏDRİS 

TƏDBİRLƏRİNDƏ İŞTİRAK ETMƏMƏKLƏ ƏLAQƏDAR MƏSULİYYƏT 

5.1. Vəkillərin peşə hazırlığı və ixtisaslarının artırılması üzrə tədris tədbirlərində iştirak etməyən vəkilin 

intizam məsuliyyətinə cəlb edilməsi “Vəkillər və vəkillik fəaliyyəti haqqında” Azərbaycan Respublikası 

Qanununun 22-ci maddəsinə uyğun olaraq Azərbaycan Respublikası Vəkillər Kollegiyası Rəyasət Heyəti 

tərəfindən həll edilir.  

5.2. Hər bir vəkil müəyyənləşdirilmiş cədvəl üzrə peşə hazırlığı və ixtisaslarının artırılması tədbirlərində iştirak 

etməlidir. Tədris tədbirlərində cədvəl üzrə iştirak etməyən vəkil təmsil edildiyi vəkil qurumu ilə 

razılaşdırılmaqla üzrlü səbəblər nəzərə alınmaqla yenidən iştirak edə bilər. 

5.3. Vəkilin bu Qaydalara uyğun olaraq peşə hazırlığı və ixtisaslarının artırılması üzrə tədris tədbirlərində iştirak 

etməməsi halında müvafiq vəkil bürosunda bu məsələyə baxılır və nəticəsi ilə bağlı Azərbaycan Respublikası 

Vəkillər Kollegiyasının Tədris Mərkəzinə məlumat verilir. Vəkil təşkil olunmuş növbəti tədris tədbirində təkrar 

iştirak etmədikdə Azərbaycan Respublikası Vəkillər Kollegiyasının Tədris Mərkəzi vəkilin peşə hazırlığı və 

ixtisaslarının artırılması tədbirlərində iştirak etməməsi barədə məlumatları ümumiləşdirərək Azərbaycan 

Respublikası Vəkillər Kollegiyası Rəyasət Heyətinə təqdim edir. 

5.4. Vəkillərin peşə hazırlığı və ixtisaslarının artırılmasının illik uçotu hər təqvim ili üzrə aparılır. Vəkillər üçün 

peşə hazırlığı və ixtisaslarının artırılması ilə əlaqədar tədris tədbirləri üzrə hesabat ili hər il 1 yanvar tarixindən 

31 dekabr tarixinədək olan təqvim ilidir.  

5.5. Cari ildə vəkilliyə qəbul olunmuş şəxslər tədris tədbirlərindən həmin il üçün azaddırlar. 

 

6. VƏKİLLƏRİN PEŞƏ HAZIRLIĞI VƏ İXTİSASLARININ ARTIRILMASI ÜZRƏ TƏDRİS 

TƏDBİRLƏRİNDƏ İŞTİRAKLA ƏLAQƏDAR HÜQUQ VƏ VƏZİFƏLƏRİ 

6.1. Peşə hazırlığı və ixtisaslarının artırılması üzrə tədris tədbirlərində iştirakla əlaqədar hər bir vəkil aşağıdakı 

hüquqlara malikdir: 

6.1.1. Vəkillərin peşə hazırlığı və ixtisaslarının artırılması üzrə tədris tədbirlərində iştirak etmək; 

6.1.2. bu Qaydaların 3.3-cü maddəsində nəzərdə tutulmuş peşə hazırlığı və ixtisaslarının artırılması tədbirləri 

formalarını müstəqil şəkildə seçmək; 

6.1.3. peşə hazırlığı və ixtisaslarının artırılması imkanları barədə daimi məlumatlandırılmaq; 

6.1.4. tədris tədbirləri müddətində tədris materialları ilə təmin olunmaq, tədris tədbirlərində aktiv iştirak etmək, 

müzakirələrə qoşulmaq, suallar ünvanlamaq, təklif və iradlar bildirmək, obyektiv və ədalətli qiymətləndirmə 

tələb etmək; 

6.1.5. il ərzində tədris tədbirlərində iştirak etdiyini təsdiq edən sertifikatı əldə etmək və sənədin verilməsindən 

imtina edildikdə əsaslandırma tələb etmək; 

6.1.6. tədris tədbirlərinin təşkili ilə bağlı problemləri fərdi qaydada və ya çalışdığı vəkil bürosunun rəhbərliyi 

vasitəsilə Azərbaycan Respublikası Vəkillər Kollegiyasının Tədris Mərkəzinə bildirmək; 

6.2. Peşə hazırlığı və ixtisaslarının artırılması üzrə tədris tədbirlərində iştirakla əlaqədar hər bir vəkilin 

aşağıdakı vəzifələri vardır: 

6.2.1. özünün peşə hazırlığı və ixtisaslarını daim artırmaq; 

6.2.2. peşə hazırlığı və ixtisaslarının artırılması tədbirlərində iştirakla əlaqədar tələb olunan sənədləri müvafiq 

qaydada Azərbaycan Respublikası Vəkillər Kollegiyasının Tədris Mərkəzinə təqdim etmək; 

6.2.3. tədris tədbirlərinə qeydiyyat zamanı təqdim edilən məlumatların doğru olmasını təmin etmək və müvafiq 

etibarlı sənədlər təqdim etməklə tədris tədbirlərində iştirak etdiyini təsdiq etmək; 

6.2.4. üzrlü səbəblərdən tədris tədbirlərində iştirak edə bilmədiyi təqdirdə qabaqcadan Azərbaycan Respublikası 

Vəkillər Kollegiyasının Tədris Mərkəzinə məlumat vermək; 

6.2.5. tədris tədbirlərinin keçirilməsi üzrə irəli sürülən tələblərə əməl etmək; 

6.2.6. onlayn tədris tədbirləri zamanı ekran görüntüsünü açıq saxlamaq və Azərbaycan Respublikası Vəkillər 

Kollegiyasının Tədris Mərkəzi tərəfindən verilmiş müvafiq sorğuları cavablandırmaq; 

6.2.7. vəkil etikası qaydalarına riayət etmək. 

 

7. VƏKİLLƏRİN PEŞƏ HAZIRLIĞI VƏ İXTİSASININ ARTIRILMASI TƏDBİRLƏRİNİN 

TƏŞKİL FORMASI 

7.1. Vəkillərin peşə hazırlığı və ixtisaslarının artırılması tədbirləri əyani, onlayn və distant formada keçirilir. 

7.2. Vəkillərin peşə hazırlığı və ixtisaslarının artırılması tədbirləri barədə məlumatlar Vəkillər Kollegiyasının 

Tədris Mərkəzinin internet informasiya ehtiyatlarında və digər şəbəkələrdə paylaşılır. 

7.3. Onlayn tədris tədbirləri zamanı ekran görüntüsünün açıq olması, müvafiq suallara cavab verilməsi və 

Azərbaycan Respublikası Vəkillər Kollegiyasının Tədris Mərkəzi tərəfindən göndərilmiş müvafiq sorğunun 

cavablandırılması zəruridir.  

 

8. VƏKİLLƏRİN PEŞƏ HAZIRLIĞI VƏ İXTİSASININ ARTIRILMASI TƏDBİRLƏRİ İLƏ 

BAĞLI XƏRCLƏR 

8.1. Vəkillərin peşə hazırlığı və ixtisaslarının artırılması üzrə tədbirlər Azərbaycan Respublikasının Vəkillər 

Kollegiyasının vəsaiti hesabına həyata keçirilir. 

 

9. KEÇİD MÜDDƏALARI 

9.1. Yeni fəaliyyət ilini nəzərə alaraq, 2026-cı il üzrə tədris tədbirləri mart ayından başlayaraq təşkil ediləcəkdir. 

2026-cı il ərzində mart ayına qədər keçirilmiş təlimlər və s. tədbirlər də Azərbaycan Respublikası Vəkillər 

Kollegiyası Rəyasət Heyətinin qərarı ilə müvafiq tədris tədbirlərinə aid edilə bilər. 

9.2. Azərbaycan Respublikası Vəkillər Kollegiyası üzvlərinin növbəti Ümumi Yığıncağında (Konfransı) tədris 

tədbirlərinin müddətinə və digər qaydalara yenidən baxıla bilər. 


